
 Eins og vart hefur farið framhjá listþyrstum landsmönnum iðar höfuðborgin af menningaruppákomum þessa dagana; Listahátíð í Reykjavík er enn í fullum gangi, en á hátíðinni má venju samkvæmt hlusta og horfa á aragrúa af listafólki, bæði innlendu og erlendu. Meðal þeirra sem þátt taka að þessu sinni er sviðslistahópurinn Subfrau, sem samanstendur af leikkonum frá fjórum Norðurlandanna sem stunduðu saman nám við leiklistarskólann í Helsinki fyrir áratug síðan. Subfrau hefur raunar áður komið til Íslands, en árið 2004 heimsótti hópurinn Borgarleikhúsið með sýninguna This is not my body. Íslenska leikkonan María Pálsdóttir er enda ein listakvennanna í þessum þvernorræna hópi. Verkið sem sjá mátti á Listahátíð nú í ár heitir Subtales – söngvar millistéttarinnar, og er líkt og aðrar sýningar hópsins úrvinnsla og afbygging á viðteknum hugmyndum um kynjahlutverk og eðli kynjanna. Í þetta sinn hreiðruðu þær Subfrau-konur um sig í Kassanum í Þjóðleikhúsinu, og þótt aðallega væri leikið á sænsku fengu íslenska, norska og finnska einnig að heyrast. Sýningin er byggð upp á stuttum atriðum þar sem unnið er með ákveðin stef eða staðalmyndir; leikkonurnar notfæra sér drag-tækni og leika sér þannig bæði með hlutverk karla og kvenna, klæða sig í ýkt, uppblásin og afskræmd kyngervi og eru dragdrottningar og –kóngar í senn. Flest eru atriðin í raun eintöl sem brotin eru upp með tónlist eða sjónrænum brögðum. Tónlistin og hljóðmyndin í sýningunni er reyndar afar skemmtileg og gerði mikið fyrir heildarsvipinn, en hún vísaði meðal annars á smellinn hátt í kabarettformið. Sýningin er þó óþarflega brotakennd og ber þess merki að allur hópurinn kemur að textavinnunni; það var dálítið eins og hver og ein hefði fengið að búa til atriði um efni sem henni var hugleikið og svo hafi brotin verið hengd saman eftir á. Þar af leiðandi var textinn misjafn að gæðum og atriðin missterk. Eftirminnileg er maníska endurvinnsluarían, sem og líkamsburðasamkeppni nöktu karlanna, en búningarnir endurspegluðu á snjallan hátt umfjöllunarefnið – leikkonurnar færðu sig í og úr hverju laginu á fætur öðru, skiptu þannig stöðugt um kyngervi og léku sér að því að teygja til fyrirframgefnar hugmyndir. Sum atriðin byggðust á heldur kunnuglegum stefjum og vangaveltum um stöðu kynjanna, til að mynda upptalningin á óþolandi væntingum aðstandenda og umheimsins til kvenna, og hefði gjarnan mátt fara með slíkar vangaveltur í óvæntari áttir. Subtales er engu að síður skemmtileg sýning, snörp og oft fyndin, og greinilegt að í Subfrau-hópnum hafa þessar norrænu leikkonur búið sér til frjóan vettvang fyrir listasköpun og leikrænan kynusla af besta tagi. Sterkasta augnablikið var að mínu mati þegar hópurinn velti upp spurningum um eigin forsendur, hvort þær séu á einhvern öfugsnúinn hátt að gangast undir allt það sem þær reyna að hafna – hvort þær séu mögulega að svíkja sjálfar sig með því að leika karla. Vissulega áhugaverður flötur og ef til vill sá bitastæðasti í uppfærslunni.
